Бектұрған Лақадыл

Тарланбоз тұлға
М.Қозыбаев атындағы Солтүстік Қазақстан университетінде экономика ғылымдарының кандидаты, доцент Қанаш Шәкеновтің туғанына 100 жыл толуына орай еске алу шарасы өтті.

Жиналған жұртшылық алдымен университеттің №2 оқу ғимаратының қабырғасына орнатылған мемориялдық тақтаның ашылуына куә болды. Алғашқы болып сөз тізгінін алған білім ордасы ректорының кеңесшісі Ақмарал Ыбыраева артына үлкен із қалдырған тұлғаның еңбегін жастарға үлгі ету жолында атқарылып жатқан жұмыстарды баяндай келе, Қанаш Шәкеновтің елім деген ер екенін, өмірі мен еңбегін, білімі мен білігін ғылымның дамуына, елдің көркеюіне арнағанын атап өтті.

Мемориялдық тақтаны облыстық ішкі саясат басқармасының басшысы Кемел Оспанов, профессор, Қазақстанның еңбек сіңірген қайраткері Зарқын Тайшыбай мен Қа- наш Шәкеновтің қарындасы Роза Шәкенова ашты.

Содан кейін жиналғандар университеттің №2 оқу ғимаратының төртінші қабатында орналасқан Қанаш Шәкеновтің атымен аталатын кең аудиторияға бас сұқты. Кабинеттің қабырғаларына ғалымның суреті ілініп, өмірбаяны мен қанатты сөздері жазылған екен. Университеттің басқарма төрағасы - ректор Ерлан Шүланов, С.Торайғыров атындағы Павлодар университетінің профессоры, философия ғылымдарының кандидаты Амантай Қүдабаев, журналист, “Еgemen Qazaqstan” газетінің өңіріміздегі меншікті тілшісі Жақ- сыбай Самрат Қанаш Шәкеновтің өмірі мен еңбек жолы хақында баяндама жасады. Сондай-ақ іс-шараға қатысушылар университеттің тарихи музейінде ашылған көрмені та- машалады. Онда ғалымның көзі тірісінде пайдаланған заттары, фотосуреттері қойылып, еңбегі мен өмір жолы таныстырылды.

Қанаш Шәкенұлы 1922 жылы қарашада Есіл ауданының Қаратал деген жерінде мүғалімдер отбасында дүниеге келген. Әкесі Шәкен елу жылдық еңбегі үшін халық мұғалімі атанып, “Ленин” орденімен марапатталған. “Әке көрген оқ жонар” демекші, Қанаш та балаларды білім нәрімен сусындатуды жас кезінен армандайды. Мектепті үздік бітіріп, 1941 жылы еңбек жолын кеңшарда есепші болып бастайды. 1945 жылы Ленин (қазіргі Есіл) аудандық партия комитетіне қызметке қабылданады. Алматы партия мектебін тамамдағаннан кейін облыстық партия комитетінде лектор болып жұмыс істейді, үнемі ізденіс үстінде жүретін жас Алматы педагогикалық институтының тарих факультетін бітіріп, Қоғамдық ғылымдар академиясының аспирантурасына оқуға түскен. Сөйтіп, диссертацияны сәтті қорғап, экономика ғылымдарының кандидаты ғылыми дәрежесін алады.
Қанаш Шәкенұлы 1956 жылы Петропавл педагогикалық институтына доцент болып ауысады, бес жылдан соң саяси экономия және философия кафедрасының меңгерушісі болып тағайындалады. 1969 жылы К.Д.Ушинский атындағы Петропавл педагогикалық институтының ректорлығына жоғарлатылды.

Ол басшылық еткен кезде екі оқу корпусы, спорт залы, үш студенттік жатақхана, оқытушыларға арналған түрғын үйлер, агробиологиялық станция, қала сыртындағы спорт- тық-сауықтыру лагері салынады. Жас ректордың ұсынысымен екі жаңа дене шынықтыру және саз- педагогика факультеті ашылады. Институттың материалдық-техникалық базасы жақсарып, кадрлық әлеуеті де арта бастайды. 1980 жылдардың ортасына қарай жүзден ас- там оқытушы ғылым докторы және кандидаты ғылыми дәрежелеріне ие болады.

Қанаш Шәкенов ғылыми ортадағы өзінің беделін пайдалана отырып, М.Ломоносов атындағы Мәскеу мемлекеттік университетімен серіктестік қарым-қатынас орнатады. Бұл жағдай Петропавл педагогикалық институтының бүкіл-одақтық деңгейге шығуына оң әсерін тигізді. Үнемі институттың кадрлық жағдайына араласумен қатар ғылыми жұмыс- пен де белсене айналысады. “Мысль”, “Вопросы экономики”, “Научный вестник” журналдарында қоғамдағы өзекті мәселелер бойынша оның теориялық мақалалары жарық көреді. 1997 жылы жарыққа шыққан “Тауардың құны мен бағасы" кітабында ғалым нарық экономикасының негіздері туралы зерттеулерін жазған болатын. 2001 жылы “Мысль" журналының №8 санында жарияланған “Этот таинственный товар” мақаласында нарықтың табиғатын ашады. Ол артына ғылыми мақалалар ғана емес, жерлестерінің өмірі туралы көркем шығармалар да қалдырған.

